
Ağcabədi Rayon İcra Hakimiyyəti 2016-cı ildə rayonun 
Şəhidlər xiyabanının təmiri işlərinin satınalınması üçün

Tender 1 lot üzrə keçirilir.
Lot-1.  Şəhidlər xiyabanının təmiri 

işlərinin satınalınması.
Tender iştirakçılarına təklif edilir 

ki, “Dövlət satınalmaları haqqında” 
Azərbaycan Respublikası Qanununa 
uyğun olaraq təkliflərini möhürlənmiş, 
imzalanmış, ikiqat bağlamada yazılı 
surətdə təqdim etsinlər.

Tenderin  qiymətləndirilməsində aşa-
ğıdakı meyarlara üstünlük veriləcəkdir : 

-  aşağı qiymət, analoji işlərdə 
təcrübəsi, maliyyə vəziyyəti 
(qiymətləndirmə bal sistemi vasitəsi ilə 
həyata keçiriləcəkdir).

Müqaviləni yerinə yetirmək üçün sa-
tınalma prosedurunun iştirakçıları lazımi 
texniki və maliyyə imkanlarına malik 
olmalıdırlar.

Tenderdə iştirak etmək istəyənlər  lot 
üçün 200 (iki yüz) manat məbləğində   
iştirak haqqını Ağcabədi Rayon İcra 
Hakimiyyətinin  hesabına köçürdükdən 
sonra əsas   şərtlər toplusunu ala bilərlər.

Ağcabədi Rayon İcra Hakimiyyəti
VÖEN: 3400101701
H/h: AZ 16 CTRE 

00000000000002515431
Fond: 7y
Dövlət Xəzinədarlığı Agentliyi
Kod: 210005
VÖEN:  1401555071

M/h: AZ 41 NABZ 
01360100000000003944

S.W.İ.F.T BİK : CTRE AZ-22
Tender proseduru ilə maraqlananlar 

məlumat almaq üçün əlaqələndirici şəxsə 
müraciət edə bilərlər. Əlaqələndirici şəxs- 
R.Əhmədov, tel : 5-57-00, 5-52-01

Ünvan: Ağcabədi şəhəri, Heydər 
Əliyev prospekti, 124.

Maraqlananlar əsas şərtlər toplusu-
nu yuxarıda göstərilmiş ünvandan ala 
bilərlər.

Əsas şərtlər toplusu Azərbaycan 
dilində hazırlanmalıdır.

İddiaçılar tenderdə iştirak etmək üçün 
15 avqust  2016-cı il saat 17.00-dək aşa-
ğıdakı sənədləri təqdim etməlidirlər:

- tender sorğusu prosedurunda işti-
rak etmək üçün yazılı müraciət;

- iddiaçının son bir ildəki maliyyə 
vəziyyəti haqqında bank arayışı;

- analoji işlərdə təcrübəsi, iddiaçı-
nın potensial texniki və kadr imkanları 
haqqında rəsmi məlumat;

- tenderdə iştirak haqqının 
ödənilməsi barədə bank arayışı;

- tender təklifi (zərflərin açıldığı 
tarixdən sonra ən azı 30 bank günü 
qüvvədə olmalıdır);

- tender təklifinin bank zəmanəti 2 
faiz həcmində zərflər açılan tarixdən ən 
azı 60 bank günü qüvvədə olmalıdır; 

- Azərbaycan Respublikasında 
vergilərə və digər icbari ödənişlərə 
dair yerinə yetirilməsi vaxtı keçmiş 
öhdəliklərin olmaması haqqında müva-
fiq vergi orqanından arayış;

- iddiaçının son 1 ildəki fəaliyyəti 
haqqında vergi orqanları tərəfindən 
təsdiq olunmuş maliyyə hesabatının 
surəti;

- iddiaçının tam adı, hüquqi statusu, 
nizamnaməsi, qeydiyyatdan keçdiyi ölkə 
və rekvizitləri.

İddiaçılar tələb olunan sənədləri 
möhürlənmiş zərflərdə  22 avqust  2016-
cı il saat  17.00-a qədər ikiqat zərfdə bağ-
lanmış və möhürlənmiş şəkildə Ağcabədi 
şəhəri, Heydər Əliyev prospekti, 124 
nömrəli ünvanda yerləşən Ağcabədi Ra-
yon İcra Hakimiyyətinin tender komissi-
yasına təqdim etməlidirlər.

Göstərilən vaxtdan gec təqdim olun-
muş zərflər açılmadan geri qaytarılacaq-
dır. 

İddiaçıların təklif zərfləri Ağcabədi 
şəhəri, Heydər Əliyev  prospekti, 124 
nömrəli ünvanda yerləşən Ağcabədi 
Rayon İcra Hakimiyyətində 23 avqust 
2016-cı il  saat 15.00-da açılacaqdır.

İddiaçıların səlahiyyətli 
nümayəndələri iştirak edə bilərlər.

Tender komissiyası

A Ç I Q  T E N D E R  E L A N  E D İ R

BİLDİRİŞ
"Sumqayıt Kimya Sənaye Parkı" MMC 
tərəfindən texniki avadanlıqların satın alın-

ması ilə əlaqədar keçirilmiş kotirovka sorğusu 
prosedurunda iştirak edən iddiaçıların təklifləri 

qiymətləndirilmişdir.
 Kotirovka sorğusunun nəticələri haqqında tender 

komissiyasının 21 iyul 2016-cı il tarixli qərarına 
əsasən "STELL" MMC qalib elan edilmiş və həmin 
təşkilatla 25 iyul 2016-cı il tarixdə müvafiq satınal-
ma müqaviləsi bağlanmışdır.

�� Azərbaycan milli dövlətinin  qurulmasında, dövlətçilik 
ənənələrinin bərpasında mətbuatımızın əvəzedilməz rolu olmuşdur. 
Milli şüur və milli məfkurə mətbuat səhifələrindən yayılır, 
təkmilləşirdi. "Əkinçi"nin cücərtiləri XX əsrin əvvəllərində qol-budaq 
atdı. Azərbaycan ziyalısının "qələm əhli" olan bütün nümayəndələri 
mətbuat vasitəsilə sözünü deyir, xalqı maarifləndirir, gələcək tərəqqi 
yollarını araşdırır, müzakirələr açır, əqidə mübarizəsi aparırdılar. 
Açıq siyasi mübarizənin mümkün imkanlarından Azərbaycan milli 
mətbuatı bəhrələnirdi. 

Millətə aid siyasi mətləblərin 
milli mətbuat və milli məktəbdən 
uzağa getmədiyi bir zamanda milli 
mətbuatın fəaliyyəti milli məfkurənin 
formalaşmasında aparıcı rol oynadı. 
Azərbaycan Xalq Cümhuriyyətinin 
qurucuları, dövlət xadimləri, ideo-
loqları milli mətbuatımızın təməlini 
qoyan mütəfəkkirlər idi. İstiqlalçılıq, 
dövlətcilik, cümhuriyyətçilik fikrən milli 
mətbuatımızda təbliğ olunurdu. Məhz 
mətbuat dinamikasında siyasiləşən, proq-
ramlaşan ideyanın gerçəkləşməsi oldu. 
Azərbaycan Xalq Cümhuriyyəti "Əkinçi" 
dən qidalanan, "Ziya", "Kəşkül", "Şərqi-
Rus", "Molla Nəsrəddin", "Həyat", 
"İrşad", "Füyuzat", "Tərəqqi", "Kaspi", 
"İqbal", "Açıq söz", "Dirilik", "Təkamül" 
və digər mətbuat orqanları ilə cilalanan 
milli məfkurənin əməli təntənəsi oldu.  

Cümhuriyyətin banilərindən Məhəmməd 
Əmin Rəsulzadə siyasi mübarizəsini 
"Şərqi-Rus", "Hümmət", "Təkamül", 
"Dirilik", "Açıq-söz"də  xalqına anladır-
dı və ardınca səsləyirdi. Əlimərdan bəy 
Topçubaşovun  redaktorluğu dövründə 
"Kaspi"nin məzmunu, siması dəyişdi. 
İsmayıl bəy Qaspıralı, Həsən bəy Zərdabi 
düşüncəsinə kökləndi. Həsən bəy Ağayev  
Gəncədə çıxan "Yujni Kafkaz" qəzetinin 
redaktoru olmuş, maarifçilik ideyalarını 
yaymışdır.  Nəsib  bəy Yusifbəyli Qaspı-
ralının "Tərcuman" qəzetində əməkdaşlıq 
etmiş, M.Ə.Rəsulzadə ilə tanışlığı da 
"Açıq söz" qəzeti redaksiyasında baş 
vermişdir. Milli kimliyimizin düsturunu 
yazanlar Əhməd bəy Ağayev, Əli bəy 
Hüseynzadə mütləqiyyət caynağından 
qopan ilkin fürsətdə mətbuatımızın "ağır 
artilleriyası" oldular. 

Azərbaycan Xalq Cümhuriyyəti 
mətbuatının  həqiqi sələfləri sırasında 
"İqbal" qəzetinin xüsusi çəkisi vardır. 
Gələcək Azərbaycan Cümhuriyyətinin 
ictimai-siyasi məramlarının ilk dəfə 
konsepsiya şəklində məhz "İqbal" 
qəzeti tərəfindən təbliğ edildiyi hesab 
olunur. Həm "İqbal", həm də "Dirilik" 
qəzetlərinin əsas müəllifləri Azərbaycan 
milli hərəkatına başçılıq edən "Müsa-
vat" partiyasının orqanı olan "Açıq söz" 
qəzetinin də rəhbərləri və yazarları idilər. 

Azərbaycan Cümhuriyyəti bəyan 
ediləndə milli dövlətin mətbuatı artıq 
zəngin, ciddi, peşəkar təcrübəyə malik 
idi. Təqib və təzyiqlər altında yaydıqları 
fikirləri indi açıq şəkildə daha ucadan 
deyə bilərdilər. Həm də dövlətin dəstəyi, 
himayəsi sayəsində milli mətbuat yeni 
inkişaf mərhələsinə daxil olurdu. 

Azərbaycan hakimiyyətinin ən gərgin 
günlərində, Tiflisdən Gəncəyə köçdükdə 
yaşanan hökumət böhranı dövlətçiliyi 
zərbə altına aldığı şəraitdə yenicə çıxmış 
ikinci kabinet rəsmi mətbuat orqanının 
nəşrinə qərar verdi. 1918-ci il iyunun 

25-də hökumət qəzetinin nərşrinə dair 
verilmiş qərarda həmin orqanın smeta-
sını tərtib eləyib, hökumətin təsdiqinə 
vermək və Gəncədəki mətbəəni həmin 
nəşrin çapı üçün hazırlamaq tapşırılırdı. 
Tiflisdə mətbəə ləvazimatı almaq da 
nəzərdə tutulmuşdu. Bir həftədən sonra 
"Azərbaycan hökumətinin xəbərləri"nin 
nəşri haqqında qərar verildi. Həmin 
nəşrin avadanlıqlaşdırılması ərzaq 
nazirinə həvalə olunurdu. "Hökumət 
xəbərləri"nin nəşrinə rəhbərlik isə 27 
iyul tarixli qərarla xalq maarif nazirinə 
tapşırılırdı. 

Azərbaycan milli mətbuatı ilk dəfə 
idi ki, dövlət səviyyəsinə qaldırılırdı. 
Azərbaycan dövlət mətbuatının yara-
dılmasına imza atılırdı. Azərbaycan 
hökumətinin orqanı da "Azərbaycan" 
qəzeti idi. Qəzetin ilk nömrəsi çox 

əlamətdar günə təsadüf etmişdi–Bakının 
Azərbaycan Cümhuriyyəti hakimiyyəti 
altına keçdiyi günə. Bakının  qurtuluş 
gününə həsr olunmuş təbrik teleqramları 
ilə rövnəqlənən ilk nömrədən başa-
layaq "Azərbaycan" qəzeti 1920-ci il 
aprelin 28-nə, yəni AXC-nin  süqutuna 
qədər 443 nömrədə işıq üzü görmüşdür. 
Bakıda  Azərbaycan dilində nəşr olunan 
5-ci nömrəsindən etibarən qəzetin adı 
altında "Gündəlik siyasi ictimai, ədəbi, 
iqtisadi türk qəzetəsidir" sözləri yazıl-
mağa başlamışdır. Mühərrirləri məşhur 
ictimai-siyasi, xadimlər kimi tariximizdə 
möhtəşəm yer tutmuş Ceyhun bəy və 
Üzeyir bəy Hacıbəyov qardaşları, Şəfi 
bəy Rüstəmbəyli olmuşlar. Tanınmış 
publisist Xəlil İbrahimin də qəzetin 
nəşrinə rəhbərlik etdiyi dövr bəllidir. 
Qəzetin səhifələrində Azərbaycan 
tarixinə, mədəniyyətinə, siyasi duru-
muna, təhsilinə dair tanınmış imza 
müəlliflərinin silsilə yazıları dərc olu-
nurdu. Milli müqəddəratımızda önəmli 
iz qoymuş "Azərbaycan" qəzeti 1918-
1920-ci illər xalqımızın tarixi, ictimai-
siyasi həyatını öyrənmək üçün sanballı 
məxəzdir. Qəzetə dövlət himayəçiliyi 
yönündə növbəti addım 1920-ci il yanva-
rın 30-da atıldı.  "Azərbaycan" qəzeti re-
daksiyası və qəzetin mətbəəsi hökumətin 
işlər idarəsinin sərəncamına verildi. 

Ermənistan Respublikasının 
mütəmadi təcavüzünün, Qarabağda 
separatçılıq hərəkatının qarşısını almaq 
məqsədilə yaradılmış Qarabağ general-
qubernatorluğuna da öz ehtiyacları üçün 
mətbəə əldə etmək və qəzet nəşr etmək 
icazəsi verilmişdi. 

Azərbaycan hökuməti yalnız rəsmi 
dövlət nəşrləri üçün  şərait yaratmırdı.  
Çar mütləqiyyətinin  ciddi senzurasını 
görmüş dövlət xadimləri mətbuat azad-
lığını təmin etməyi başlıca vəzifələrdən 
biri sayırdılar. Üçrəngli dövlət bayrağı-
nın təsis edildiyi gün hökumət sərəncamı 

ilə mətbuat və kütləvi informasiya 
vasitələrinin məzmunu, nəşri və yayılma-
sı üzərində dövlət nəzarəti ləğv olunmuş-
dur. Bir il sonra parlamentin qəbul etdiyi 
"Mətbuat haqqında nizamnamə" mətbuat 
azadlığı yönündə daha mütərəqqi 
imkanlar açırdı: "Mətbuat, litoqrafiya 
və buna bənzər müəssisələrin açılması 
üçün, habelə çap məhsulunun nəşri və 
satılması üçün hökumət idarələrinin 
heç bir icazəsi tələb olunmur". Yaradıl-
mış imkanlardan bəhrələnən naşirlər, 
publisistlər, demək olar ki, cəmiyyətin 
bütün təbəqələrinin maraqlarını əks 
etdirən mətbuat orqanlarında fəaliyyət 
göstərirdilər. Təsadüfi deyil ki, Nəriman 
Nərimanov AXC-nin devrilməsindən bir 
neçə ay öncə Azərbaycandakı vəziyyət 
barədə Moskvada məlumat verərərkən 
"hər istiqamətdə qəzet nəşrini, mətbuat 
azadlığını" xüsusi vurğulamışdır. 

Cümhuriyyət dönəmində milli 
mətbuatın ixtisaslaşmış nümunələri 
geniş fəaliyyət göstərirdi: "İstiqlal", 
"Gənclər yurdu", "Əfkari-mütəllimin", 
"Mədəniyyət", "Övraqi-nəfisə", 
"Şeypur", "Zəmbur" və s. Bu milli 
mətbuat orqanları milli dirçəliş ocaq-
ları idi. Ədəbi-mədəni mühiti yaradan, 
yönəldən, milliləşdirən, milli ruhlu 

yeni nəsil yetişdirən, istiqlala da-
yaq olan, cəmiyyəti müasirləşdirən, 
demokratikləşdirən mətbuat bayraqdar-
ları idilər. 

Azərbaycan hakimiyyətinə müxa-
lif mövqeli, sərt məzmunlu mətbuat 
nümunələri də az deyildi. Əsasən rus 
dilində nəşr edilən həmin mətbuatın 
hədəfi milli dövlətçiliyi məhv etmək 
idi. Cümhuriyyət hakimiyyəti devrilsə 
də, milli istiqlal ideyalarının daşı-
yıcısı olmuş mətbuat orqanları bağ-
lansa da, onları ərsəyə gətirmiş milli 
mütəfəkkirlərimiz cismən-ruhən məhv 
edilsə də, ənənələr ölmədi, Azərbaycan 
milli mətbuatının zəngin binövrəsi 
sarsılmadı. "Bir damla azadlıq damız-
dırmış" (M.Ə.Rəsulzadə) hakimiyyətin 
mənəvi dirçəlişi 70 il sonra gerçəkləşdi.  
Rəmzi adlı nəşrlər işıq üzü görməyə 
başladı. "Azərbaycan" qəzeti yenidən 
rəsmi qəzet statusu qazandı. 

Milli mətbuatımız bu tarixin təkcə 
yol yoldaşı olmadı, bu tarixi yaratdı, 
ona mübarizlik ruhu verdi,  müstəqil 
dövlətçiliyin bərpasına qovuşdurdu. 
Çağdaş milli mətbuatımız təməli, 
ənənəsi fəxarət doğuran bir məktəbin 
yetirməsidir. Peşəkarlıq prinsiplərini 
yüksək tutan samballı jurnalistlər ordu-
suna Şeyx Xiyabani öyüdünü yada sal-
maq yersiz olmaz: "Bir xalqın  şərafəti 
üçün birinci şərt onun müstəqil olması-
dır. Müstəqil olmayan bir xalqın əzmi və 
hörməti yoxdur. Xalqın istiqlaliyyətini 
onun əxlaqi fəziləti saxlaya bilər. Hər 
bir xalqın  istiqlaliyyətini qoruyan onun 
mərdlik və şücaətidir". 

Xalqımızın əxlaqi fəzilətinin hey-
siyyatı qayğısına qalmaq isə milli 
mətbuatımızın ümdə vəzifələrindən ol-
malıdır ki,  onun da öhdəsindən layiqincə 
gəlmək potensialımız yetərincədir. 

Firdovsiyyə ƏHMƏDOVA,   
tarix üzrə fəlsəfə doktoru, dosent

 Neftçalada uğur estafeti davam edir
�� Şair dostum Zabil Pərviz Neftçalanı "qarayanız Leyli" 

adlandırıb. Ana Kürün qolunu boynuna doladığı şəhər, doğrudan da, 
cilvə-cilvə gülümsəyən gözələ bənzəyir. Bəxtinə su aydınlığı düşüb 
Neftçalanın. Bu diyara Salyandan ayrılan yolla  40-45 dəqiqəyə gedib 
çıxmaq olur. Bir sıra kəndləri keçəndən sonra gözlər önündə yaraşıqlı, 
yığcam şəhərin mənzərələri canlanır. Gözəllik lövhələri bir-birini 
əvəzləyir. Adamların səmimi təbəssümləri qonaqda bir doğmalıq, 
xətircəmlik hissi yaradır. 

Xüsusilə, yeni əsrin əvvəllərindən 
Neftçalaya dövlət  qayğısı  xeyli artıb, 
rayon tərəqqi edib, gözəlləşib. Ölkəmizin 
əsas magistral yollarından kənarda qərar 
tutan Neftçalanın sosial-iqtisadi inkişa-
fının diqqətdə  olması fərəhli amildir. 
Rayonun sakinləri sevinirlər ki, Neftçala 
artıq gözdən-könüldən uzaq bir əyalət 
mərkəzi deyil, burada da abadlıq-quru-
culuq işləri genişlənir, əhalinin güzəranı 
ilbəil yaxşılaşır. Elə icra hakimiyyətinin 
başçısı İsmayıl Vəliyev hər zaman ölkə 
rəhbərliyinin Neftçalaya diqqətindən 
əhalinin razılığını ürəkdolusu ifadə 
etməkdən fərəh duyur. Özü də camaa-
tın qayğılarını daim könlündə gəzdirir, 
işlərini avanda yönəltməyə çalışır.  

Yarımillik hesabat yığıncağındakı 
məruzəsində icra hakimiyyəti başçısı 
rayon üzrə əsas iqtisadi göstəricilərin 
ətraflı və müqayisəli təhlilini verdi. O 
bildirdi ki, altı ayda ümumi məhsul 
istehsalının həcmi 2015-ci ilin müvafiq 
dövrünə nisbətən 4,2 faiz artaraq 124,6 
milyon manat olub. Ümumi məhsulun 
tərkibində sənaye məhsulu 11 milyon 
61,7 min manat və ya ümumi məhsulun 
8,9 faizi qədər, kənd təsərrüfatı məhsulu 
65 milyon 445,1 min manat və ya 52,5 
faiz, nəqliyyat xidməti 950,3 min manat  
və ya 0,8  faiz, rabitə xidməti 333,5 min 
manat  və ya 0,3 faiz, ticarət, iaşə və 
digər xidmət sahələrinin həcmi 36 milyon 
772,3 min manat və ya 29,5 faiz, tikin-
ti işlərinin həcmi 10 milyon 60,5 min 
manat və ya 8 faiz olub. Qeyri-dövlət 
bölməsinin payı 2015-ci ilin birinci yarı-
sına nisbətən 3,4 faiz artaraq  90,3 faizə 
çatıb. Adambaşına 1460 manatlıq məhsul 
istehsal edilib ki, bu göstərici 2015-ci ilin 
müvafiq dövrünə nisbətən 3,2 faiz çoxdur. 
İlk baxışda quru, sxolastik təsir bağışla-
yan bu rəqəmlərin hər biri, əslində, gərgin 
zəhmətin nəticəsi, rifah dinamikasının 
göstəricisidir. 

İlin birinci yarısında rayonda 6 
yeni müəssisə yaradılıb, 569 fiziki şəxs 
fəaliyyətə başlayb. Yeni  müəssisələr 
üzrə 25, fiziki şəxslər üzrə 569, mövcud 
təşkilatlarda 30 olmaqla cəmi 624 yeni, 
daimi iş yeri açılıb. Rayonda aparı-
lan tikinti-quruculuq işlərinə və digər 
tədbirlərə 650 nəfər, kənd təsərrüfatında 
mövsümi işlərə 2156 nəfər cəlb olunub. 
Ümumilikdə rayon üzrə 3430 nəfər işlə 
təmin edilib. Neftçala Rayon Məşğulluq 
Mərkəzi  tərəfindən 555 nəfər işaxtaran 
vətəndaş daimi iş yeri ilə təmin olunub, 
54 nəfərə işsiz statusu verilib. Sahibkarlı-
ğa Kömək Milli Fondunun vəsaiti hesabı-
na 8 sahibkara 1 milyon 599  min manat 
məbləğində güzəştli kredit verilib. 

Neftçalada əhalinin qaz təchizatı 
yaxşılaşır. Əhali abonentləri tam sayğac-
laşdırılıb. Hesabat dövründə "Azəriqaz" 
İB tərəfindən rayonun Yuxarı Qaramanlı, 
Qırmızıkənd, Xolqarabucaq, Mürsəqulu, 
Dördlər-Xol, Xoltəzəkənd, Xəzərkənd və 
Xolqaraqaşlı kəndləri təbii qazla təmin 
olunub. 

Rayonda fəaliyyət göstərən üç 
nərəbalıqartırma zavodu tərəfindən 
7 milyon 663 min ədəd körpə balıq 
yetişdirilərək Kür çayı vasitəsilə Xəzər 
dənizinə buraxılıb. Bu, ötən ilin müvafiq 
dövründəkindən 15,8 faiz  çoxdur.

İsmayıl Vəliyev aqrar sahədə müsbət 
irəliləyişlər olduğunu da  vurğuladı. 
Ötən ilin müvafiq dövrü ilə müqayisədə 
kənd təsərrüfatının ümumi məhsulu 65,4 
milyon manat olub. Diri çəkidə 6025 ton 
ət, o cümlədən 4081 ton quş əti, həmçinin 
9910 ton süd, 4 milyon 50 min ədəd 
yumurta, 268 ton yun istehsal edilib. 
İribuynuzlu mal-qaranın sayı 43 min 63  
başa, qoyun və keçilərin  sayı 137 min 
başa çatdırılıb. Bu ilin məhsulu üçün 46 
min 413 hektar sahədən 105 min ton taxıl 
yığılıb. Ölkə rəhbərinin müvafiq tapşırı-
ğına əsasən, keçən illə müqayisədə 7 dəfə 
çox, yəni 1541 hektarda pambıq əkilib.

Bitkiçilikdən yüksək məhsul 
götürmək üçün zəruri meliorativ tədbirlər 
həyata keçirilib. Rayonda 14 min 500 
hektardan yuxarı əkin sahələrinin suva-
rılmasında çətinliklər dəf edilsin deyə, 
Kür çayından Xol zonasına 25 kilometr 
uzunluğunda Neftçala Magistral Kanalı-
nın nasos stansiyası ilə birlikdə layihəsi  
reallaşdırılır. Hesabat dövründə kanalın 
tikintisinə 14 milyon 818 min manat 
vəsait ayrılıb.  

Rayon rəhbərliyi ərazidə aparılan 
təmir, tikinti və abadlıq işlərini diqqətdə 
saxlayır, keyfiyyətə xüsusi önəm verir. 
İlin əvvəlindən tikintidə əsas kapitala 
yönəldilmiş investisiyanın ümumi həcmi 10 
milyon 702 min manat  təşkil edib, ötən ilin 
eyni dövrü ilə müqayisədə 2,2 dəfə artıq.

Azərbaycan Prezidentinin "Neftçala  
Sənaye Məhəlləsinin yaradılması haq-
qında" sərəncamına əsasən, Neftçalada 
"Azərbaycan İnvestisiya Şirkəti" ASC-yə 
icarə vermək hüquqi ilə daimi istifadəyə 
10 hektar torpaq sahəsi ayrılıb, İndi orada 
tikinti işləri tamamlanır. Uzunluğu 55 
kilometr olan, 37 min əhalisi olan  21 

kəndi əhatə edən Şorkənd-Beştalı-Bankə-
Şirvanlı avtomobil yolunun çəkilişi 
uğurla aparılıb, yolda nəzərdə tutulan 
76 suötürücü borudan 33-ü tikilib, 36 
kilometr hissədə torpaq yatağının təmiri 
sona yetib.   

Abadlıq-quruculuq tədbirlərindən 
geniş bəhs edən rayon rəhbəri dedi ki, 
altı ayda Neftçalada 24 min 200 ədəd  

ağac və gül kolları əkilib. DSMF filialı 
və Kənd Təsərrüfatı Nazirliyinin "İnzi-
bati Laboratoriya"sı binalarının tikintisi 
yekunlaşıb, şəhərin ekoloji vəziyyətinin 
yaxşılaşdırılması üçün 34 hektarlıq "Ax-
maz göl" təmizlənib və dərinləşdirilib. 
Neftçala şəhərinin giriş lövhəsi tikilib. 
Çoxmərtəbəli yaşayış binalarının fasad-
larının təmiri, bir çoxmərtəbəli yaşayış 
binasının dam örtüyünün əsaslı təmiri, iki 
mini-futbol meydançasının inşası aparılıb. 
Şəhərdaxili avtomobil yolları qaydaya sa-
lınıb, 17 min 286 kvadratmetr asfalt örtük 
döşənib. Şəhər avtovağzalı tikilir.    

Rayonun təhsil müəssisələrində təlim-
tərbiyənin daha da yüksəldilməsi və mad-
di-texniki bazanın möhkəmləndirilməsi 
ilə bağlı bir sıra işlər görülüb. Fənn olim-
piadalarının rayon və yarımfinal turları 
keçirilib, final mərhələsində iştirak etmək 
hüququ qazanmış 8 iştirakçıdan 4-ü fizika 
və Azərbaycan dili-ədəbiyyatı fənləri üzrə 
ilk üç yerə layiq görülərək Təhsil Nazirli-
yinin medal və diplomlarını alıb.   

Prezident  İlham Əliyevin əhalinin 
profilaktik tibbi müayinələrə cəlb olun-
ması barədə tapşırığına əsasən, fevral 
ayından rayonda 3-ü səyyar olmaqla 5 
həkim briqadası yaradılıb,  mayın 2-dək 
ümumilikdə 72293 nəfərin sağlamlıq 
durumu yoxlanıb ki, bunun da 11374 
nəfərini 18 yaşadək olan əhali kontingenti 
təşkil edir. Üç ildir ki, mərkəzi rayon 
xəstəxanasında əsaslı təmir gedir.

Əhali ilə ünsiyyət də yüksək 
səviyyədədir. Vətəndaş müraciətlərinə çe-
vik reaksiya verilir.  İlin ilk 6 ayında icra 
hakimiyyəti başçısı tərəfindən 21 səyyar 
görüş və qəbul keçirilib. Bu görüşlərdə 
2065 nəfər iştirak edib. Vətəndaşlardan 
101 nəfər  83 tənqidi qeyd və təkliflə çı-
xışlar edib.  Qaldırılan məsələlər nəzarətə 
götürülüb, həlli istiqamətində əməli 
tədbirlər görülüb. 

Əli NƏCƏFXANLI, 
"Xalq qəzeti"nin  

bölgə müxbiri

Binəqədi rayonunda hesabat yığıncağı keçirilib

�� Binəqədi rayonunda bu ilin birinci 
yarısının sosial-iqtisadi inkişafının yekunlarına 
və qarşıda duran vəzifələrə həsr olunan hesabat 
yığıncağı keçirilib. İştirakçılar əvvəlcə ümummilli 
lider Heydər Əliyevin YAP Binəqədi rayon 
təşkilatının inzibati binası qarşısında ucaldılan 
abidəsi önünə gül dəstələri düzərək, xatirəsinə 
ehtiramlarını bildiriblər. 

Hesabat məruzəsi ilə 
çıxış edən Binəqədi Rayon 
İcra Hakimiyyətinin başçısı 
Xaləddin İsgəndərov Nazirlər 
Kabinetinin 2016-ci ilin birinci 
yarısının sosial-iqtisadi inki-
şafının yekunlarına və qarşıda 
duran vəzifələrə həsr olunan 
iclasında dövlət başçısının 

qarşıya qoyduğu vəzifələrdən 
söz açıb. Natiq bu ilin altı 
ayı ərzində rayonun sosial-
iqtisadi və mədəni-ictimai 
həyatında əldə olunan uğurlu 
nəticələrdən, aparılan geniş-
miqyaslı abadlıq-quruculuq 
işlərindən, həyata keçirilən inf-
rastruktur layihələrdən ətraflı 

danışıb. Başçı, eyni zamanda, 
bildirib ki, ölkədə geniş vüsət 
alan sosial-iqtisadi inkişaf, apa-
rılan quruculuq - abadlıq işləri 
Binəqədi rayonunda da yüksək 
templə davam edir. 

Hesabat məruzəsi 
ətrafında çıxış edən rayon icra 
hakimiyyəti başçısının müavini 
Vüsar İsmayılov vurğulayıb ki, 
cari ilin 6 ayının yekunlarına 
görə, Binəqədi rayonunun iqti-
sadiyyatının əsasını təşkil edən 
sənayenin dinamik inkişafı 
davam etdirilib və bu müddət 
ərzində xidmətlər də daxil 
olmaqla 71 milyon 154 min 
manatlıq məhsul istehsal olu-

nub. Yeni müəssisələrin yara-
dılması, mövcud müəssisələrin 
fəaliyyətinin bərpa edilməsi 
nəticəsində 1290 yeni iş yeri 
açılıb, 1159 şəxs daimi işlə 
təmin edilib. 

Bu ilin 6 ayı ərzində 
rayonun memarlıq görkəminin 
daha da yaxşılaşdırılması, 
təmizlik və abadlıq işlərinin 
aparılması istiqamətində 
çoxsaylı tədbirlər reallaşdı-
rılıb.  Binəqədi ərazisində 
mərhələli, eyni zamanda 
planlı şəkildə həyata keçirilən 
abadlıq-quruculuq işləri 
çərçivəsində qəsəbələrarası və 
məhəllədaxili yollarda, mərkəzi 
prospektlərdə, yaşayış binaları-
nın fasad və dam örtüklərində, 
park və meydanlarda, həmçinin 
digər infrastruktur sahələrində 
yenidənqurma və əsaslı təmir 
işləri aparılıb. 

Yığıncaqda hesabat 
məruzəsi ətrafında çıxış 
edənlər ötən 6 ay ərzində 
ölkəmizin, eləcə də Binəqədi 
rayonunun sosial-iqtisadi və 
mədəni-ictimai həyatında əldə 
olunan uğurlu nəticələrdən 
danışıblar və qarşıda duran 
vəzifələri müzakirə ediblər.

Vaqif BAYRAMOV, 
"Xalq qəzeti"

Milli mətbuatımız Azərbaycan 
Xalq Cümhuriyyəti dövründə


